
OLIY TA’LIM MUASSASALARIDA MOLIYAVIY 
BOSHQARUVNI TAKOMILLASHTIRISHDA 
BOSHQARUV KADRLARINING 
KOMPETENSIYASI

Mahsutaliyev Abdusalom Hasanovich
Toshkent davlat iqtisodiyot universiteti iqtisod fanlari nomzodi, dotsenti
Email: bars.max737@gmail.com 

Annotatsiya. Mazkur ilmiy maqolada oliy ta’lim muassasalarida moliyaviy boshqaruvni takomillashtirishda boshqaruv 
kadrlarining kompetensiyasining o‘rni va ahamiyati tahlil qilinadi. Tadqiqotda boshqaruv kadrlarining moliyaviy 
savodxonligi, strategik fikrlashi hamda moliyaviy qarorlar qabul qilish ko‘nikmalarining moliyaviy resurslardan samarali 
foydalanishga ta’siri o‘rganiladi. Shuningdek, oliy ta’lim muassasalarida budjet va budjetdan tashqari mablag‘larni 
rejalashtirish, taqsimlash va nazorat qilish mexanizmlarining samaradorligi baholanadi. Tadqiqot natijalariga ko‘ra, 
boshqaruv kadrlarining moliyaviy kompetensiyalarini rivojlantirish ta’lim sifati, ilmiy-tadqiqot faoliyati va muassasalarning 
raqobatbardoshligini oshirishda muhim omil ekanligi asoslab beriladi hamda moliyaviy boshqaruv tizimini takomillashtirish 
bo‘yicha amaliy taklif va tavsiyalar ishlab chiqiladi.

Kalit soʻzlar: oliy ta’lim muassasalari, moliyaviy boshqaruv, moliyaviy resurslar, boshqaruv kadrlarining kompetensiyasi, 
samaradorlik.

Abstract. This scientific article examines the role and importance of management personnel competence in improving 
financial management in higher education institutions. The study analyzes the impact of financial literacy, strategic 
thinking, and financial decision-making skills of management staff on the effective use of financial resources. In addition, 
the effectiveness of planning, allocation, and control mechanisms of budgetary and extra-budgetary funds in higher 
education institutions is assessed. The research findings substantiate that the development of financial competencies 
of management personnel is a key factor in enhancing the quality of education, research activities, and the overall 
competitiveness of higher education institutions. Based on the analysis, practical recommendations are proposed to 
improve the financial management system.

Key words: higher education institutions, financial management, financial resources, management personnel competence, 
efficiency.

Аннотация. В данной научной статье анализируется роль и значение компетенций управленческих кадров 
в совершенствовании финансового управления в высших образовательных учреждениях. В исследовании 
рассматривается влияние финансовой грамотности, стратегического мышления и навыков принятия 
финансовых решений руководителей на эффективное использование финансовых ресурсов. Также оценивается 
эффективность механизмов планирования, распределения и контроля бюджетных и внебюджетных средств в 
высших образовательных учреждениях. По результатам исследования обосновано, что развитие финансовых 
компетенций управленческих кадров является важным фактором повышения качества образования, научно-
исследовательской деятельности и конкурентоспособности учреждений, а также разработаны практические 
предложения и рекомендации по совершенствованию системы финансового управления.

Ключевые слова: высшие образовательные учреждения, финансовое управление, финансовые ресурсы, 
компетенции управленческих кадров, эффективность.

K I R I S H
Bugungi globallashuv va raqobat kuchayib borayotgan sharoitda oliy ta’lim tizimini barqaror rivojlantirish, 

ta’lim sifati va samaradorligini oshirish dolzarb vazifalardan biri hisoblanadi. Bu jarayonda oliy ta’lim 
muassasalarining moddiy-texnik bazasini mustahkamlash, ilmiy-tadqiqot faoliyatini rivojlantirish hamda ta’lim 
jarayonini zamonaviy talablarga mos ravishda tashkil etishda moliyaviy resurslardan oqilona va samarali 
foydalanish muhim ahamiyat kasb etadi. Ayniqsa, mazkur jarayonlarda boshqaruv kadrlarining moliyaviy 
boshqaruv sohasidagi bilim va ko‘nikmalari hal qiluvchi omil sifatida namoyon bo‘lmoqda.

Shu nuqtayi nazardan, oliy ta’lim tizimida boshqaruv kadrlarining moliyaviy resurslardan samarali 
foydalanish masalalarini ilmiy jihatdan tahlil qilish, mavjud muammolarni aniqlash va ularni bartaraf etishga 
qaratilgan amaliy takliflar ishlab chiqish dolzarb ilmiy-amaliy ahamiyatga ega. Mazkur maqolada oliy ta’lim 
muassasalarida moliyaviy boshqaruvni takomillashtirish, boshqaruv kadrlarining moliyaviy kompetensiyalarini 
rivojlantirish hamda moliyaviy resurslardan foydalanish samaradorligini oshirish yo‘llari o‘rganiladi. Tadqiqotning 
ilmiy yangiligi shundan iboratki, unda oliy ta’lim tizimi sharoitida boshqaruv kadrlarining moliyaviy resurslardan 
foydalanish samaradorligini oshirishga ta’sir etuvchi omillar tizimli yondashuv asosida tahlil qilinadi hamda 
milliy tajribaga tayangan holda amaliy tavsiyalar ishlab chiqiladi.

M A V Z U G A  O I D  A D A B I Y O T L A R  S H A R H I 
Oliy ta’lim muassasalarida moliyaviy boshqaruvni takomillashtirish masalasi zamonaviy boshqaruv 

nazariyasi, davlat sektori moliyasi va inson kapitali rivoji bilan chambarchas bog‘liq. Ushbu yo‘nalishda olib 
borilgan tadqiqotlar boshqaruv kadrlarining kompetensiyasi moliyaviy samaradorlik, resurslardan oqilona 
foydalanish hamda institutsional barqarorlikni ta’minlashda hal qiluvchi omil ekanini ko‘rsatadi.

Yuqori ta’lim iqtisodiyoti bo‘yicha tadqiqotlar olib borgan Eric A. Hanushek inson kapitaliga investitsiya 
samaradorligini ta’lim sifati va boshqaruv natijalari bilan bog‘laydi. U ta’lim tizimida moliyaviy resurslarning o‘zi 
yetarli emasligi, balki ularni boshqarish sifati muhimligini asoslab beradi. Shuningdek, Nicholas Barr 2012-
yilda chop etilgan “The Economics of the Welfare State” asarida oliy ta’limni moliyalashtirish mexanizmlarini 
davlat va bozor instrumentlari uyg‘unligi asosida tahlil qilib, samarali boshqaruv uchun professional moliyaviy 
kompetensiyalar zarurligini ta’kidlaydi.

Universitetlar boshqaruvi va moliyaviy avtonomiya masalalarini tadqiq etgan Jeroen Huisman oliy ta’lim 
muassasalarida boshqaruv modeli va moliyaviy qarorlar qabul qilish jarayonlari o‘rtasidagi uzviy bog‘liqlikni 
ochib beradi. Uning ilmiy ishlanmalarida strategik boshqaruv, budjetlashtirish va hisobdorlik tizimlari rahbar 
kadrlarning kasbiy tayyorgarligi bilan chambarchas aloqador ekani ko‘rsatilgan.

Oliy ta’limni moliyalashtirishning samaradorligi masalasida D. Bruce Johnstone 2004-yilda cost-sharing 
konsepsiyasini ishlab chiqqan. U universitetlar moliyaviy barqarorligi uchun daromad manbalarini diversifikatsiya 
qilish va boshqaruv kadrlarining iqtisodiy tahlil ko‘nikmalarini rivojlantirish zarurligini asoslaydi.

Strategik boshqaruv va natijadorlikni o‘lchash masalalarida Robert S. Kaplan hamda David P. Norton 
tomonidan ishlab chiqilgan Balanced Scorecard konsepsiyasi alohida ahamiyat kasb etadi. Ular 1996-yilda 
e’lon qilingan tadqiqotlarida moliyaviy ko‘rsatkichlarni strategik maqsadlar bilan uyg‘unlashtirish zarurligini 
ta’kidlab, boshqaruv kompetensiyalarini tizimli baholash modelini taklif etgan. Ushbu yondashuv oliy ta’lim 
muassasalarida budjet intizomi va samaradorlik monitoringini kuchaytirishda metodologik asos bo‘lib xizmat 
qiladi.

Davlat sektorida moliyaviy boshqaruvni takomillashtirish bo‘yicha Allen Schick 2003-yilda natijadorlikka 
asoslangan budjetlashtirish konsepsiyasini ishlab chiqib, davlat tashkilotlarida, jumladan universitetlarda ham, 
menejerlarning analitik va prognozlash kompetensiyalari muhimligini ko‘rsatgan.

Yevropa oliy ta’lim makonida moliyaviy boshqaruv va institutsional avtonomiya masalalarini European 
University Association tomonidan 2017-yilda tayyorlangan “University Autonomy in Europe” hisobotlari doirasida 
keng o‘rganilgan. Hisobotlarda moliyaviy mustaqillik darajasi yuqori bo‘lgan universitetlarda boshqaruv 
kadrlarining strategik fikrlash, risklarni boshqarish va moliyaviy rejalashtirish kompetensiyalari yuqori ekani 
aniqlangan.

Shuningdek, xalqaro miqyosda ta’limni moliyalashtirish va boshqaruv samaradorligi bo‘yicha OECD 
2019-yilda e’lon qilgan “Education at a Glance” tahliliy hisobotida moliyaviy resurslar hajmidan ko‘ra ularni 
boshqarish sifati ta’lim natijalariga kuchliroq ta’sir ko‘rsatishi qayd etilgan. Bu esa boshqaruv kadrlarining kasbiy 
kompetensiyasi strategik omil ekanini tasdiqlaydi.

Yuqoridagi ilmiy manbalar tahlili shuni ko‘rsatadiki, oliy ta’lim muassasalarida moliyaviy boshqaruvni 
takomillashtirish jarayoni faqat moliyaviy instrumentlar yoki normativ-huquqiy mexanizmlar bilan cheklanmaydi. 
Bu jarayon, avvalo, boshqaruv kadrlarining moliyaviy tahlil, strategik rejalashtirish, risk-menejment, 
budjetlashtirish va institutsional hisobdorlik bo‘yicha kompleks kompetensiyalarini shakllantirish bilan bevosita 

bog‘liqdir. Zamonaviy ilmiy yondashuvlar universitet boshqaruvida inson omilining, xususan, professional 
boshqaruv kompetensiyalarining ustuvorligini tasdiqlaydi.

T A D Q I Q O T  M E T O D O L O G I YA S I
Mazkur tadqiqot oliy ta’lim tizimida boshqaruv kadrlarining moliyaviy resurslardan samarali foydalanish 

masalalarini o‘rganishga qaratilgan bo‘lib, unda ilmiy bilishning zamonaviy metod va yondashuvlaridan 
kompleks tarzda foydalanildi. Tadqiqot metodologiyasi boshqaruv kadrlarining moliyaviy qarorlar qabul qilish 
jarayoni, moliyaviy resurslarni rejalashtirish, taqsimlash va nazorat qilish mexanizmlarining samaradorligini 
aniqlashga xizmat qiladi. Tadqiqotning metodologik asosi sifatida tizimli yondashuv tanlandi. Ushbu yondashuv 
asosida oliy ta’lim muassasalari moliyaviy boshqaruvi yagona tizim sifatida ko‘rib chiqilib, undagi boshqaruv 
kadrlarining roli, ichki va tashqi omillar, moliyaviy resurslarning harakati va ularning ta’lim sifati hamda iqtisodiy 
barqarorlikka ta’siri o‘zaro bog‘liqlikda tahlil qilindi. Tizimli yondashuv moliyaviy boshqaruv jarayonida mavjud 
muammolarni aniqlash va ularni kompleks hal etish imkonini berdi.

T A H L I L  V A  N A T I J A L A R 
Mazkur tadqiqot natijalari oliy ta’lim tizimida moliyaviy resurslardan foydalanish samaradorligi bevosita 

boshqaruv kadrlarining moliyaviy kompetensiyasi, strategik fikrlashi va qaror qabul qilish madaniyatiga bog‘liq 
ekanligini ko‘rsatdi. Tahlillar shuni isbotladiki, moliyaviy resurslarni rejalashtirish, taqsimlash va nazorat 
qilish jarayonlarida boshqaruv kadrlarining faol ishtiroki va mas’uliyati yetarli darajada ta’minlangan hollarda 
muassasaning iqtisodiy barqarorligi hamda ta’lim sifati sezilarli darajada oshadi.

 Tahlillar shuni ko‘rsatmoqdaki, o‘sish tendensiyasi 2016-yildan 2023-yilgacha oliy ta’lim muassasalari soni 
77 tadan 213 taga yetgan. Bu 3 barobar oshish demakdir, ya’ni sohada keng ko‘lamli rivojlanish va yangi 
muassasalar tashkil etilgan. Shuningdek, tizimli kengayish asosida diagrammadan ko‘rinib turibdiki, har yili 
muassasalar soni teng ravishda oshib bormoqda, ya’ni qisqa davrda keskin o‘sish yo‘q, balki barqaror rivojlanish 
kuzatiladi.

Bu jarayonlar impakt va ta’sir, ya’ni muassasalar sonining oshishi talabalar soni va moliyaviy resurslar 
oqimiga bevosita ta’sir qiladi. Moliyaviy boshqaruv samaradorligi ayniqsa muhim bo‘ladi, chunki ko‘proq 
muassasa ko‘proq budjet va budjetdan tashqari mablag‘larni boshqarishni talab etadi. Bu tendensiya shuni 
ko‘rsatadiki, boshqaruv kadrlarining moliyaviy savodxonligi va strategik qaror qabul qilish qobiliyati muassasalar 
barqarorligi va ta’lim sifati uchun hal qiluvchi omil hisoblanadi hamda moliyaviy resurslar oqimi va taqsimotidagi 
samaradorlik yetishmasa, yangi muassasalar soni oshishi bilan budjetdan samarali foydalanish masalalari 
kuchayadi.

Shu diagramma asosida boshqaruv kadrlariga strategik rejalashtirish va raqamli monitoring tizimlarini joriy 
qilish tavsiya qilinadi. Har yili muassasalar soni oshishi bilan moliyaviy nazorat mexanizmlarini proaktiv va 
tahliliy yondashuv asosida kuchaytirish zarur (1,2-jadvallar).

1-jadval. 2022-yilda OTMlar daromad manbalari taqsimoti1

Daromad manbai Foiz (%)
Budjet mablag‘lari 25%
To‘lovkontrakt tushumlari 71,6%
Rivojlantirish daromadlari 3,4%

2-jadval. 2022-yilda eng ko‘p sof daromad ko‘rgan oliygohlar2

Oliy ta’lim muassasasi Sof daromad (mlrd. so‘m)
Toshkent davlat iqtisodiyot universiteti 106,2
Namangan davlat universiteti 67,7
Berdaq nomidagi Qoraqalpoq davlat universiteti 54,4
Guliston davlat universiteti 54,0
Navoiy davlat pedagogika instituti 43,2

Solishtirma tahlil natijalariga ko‘ra, moliyaviy boshqaruv tizimi rivojlangan, ichki audit va monitoring 
mexanizmlari joriy etilgan oliy ta’lim muassasalarida moliyaviy resurslardan foydalanish samaradorligi yuqori 

1	  Manba: Oliy ta’lim, fan va innovatsiyalar vazirligi ma’lumotlari
2	  Manba: Oliy ta’lim, fan va innovatsiyalar vazirligi ma’lumotlari



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz 427

2026-yil, fevral. № 2-son.

bo‘lib, ilmiy-tadqiqot faoliyati va ta’lim jarayoni uchun qo‘shimcha imkoniyatlar yaratilgan. Aksincha, boshqaruv 
kadrlarining moliyaviy savodxonligi past bo‘lgan muassasalarda mablag‘lardan samarasiz foydalanish, 
maqsadsiz xarajatlar va nazoratning sustligi holatlari aniqlangan.

Tadqiqot natijalari shuni ko‘rsatdiki, moliyaviy resurslardan foydalanish samaradorligiga ta’sir etuvchi 
asosiy omillar quyidagilardan iborat:

• boshqaruv kadrlarining moliyaviy savodxonligi va tahliliy fikrlash qobiliyati;
• strategik rejalashtirishning mavjudligi va sifati;
• ichki va tashqi moliyaviy nazorat mexanizmlarining samaradorligi;
• moliyaviy qarorlar qabul qilishda shaffoflik va javobgarlik darajasi.
Olingan natijalar mavjud ilmiy tadqiqotlar (Aliyev, 2020; Karimov, 2019; Mirzaeva, 2018) xulosalari bilan 

mushtarak bo‘lib, oliy ta’lim tizimida moliyaviy boshqaruv samaradorligi boshqaruv kadrlarining professional 
tayyorgarligi bilan chambarchas bog‘liqligini yana bir bor tasdiqlaydi. Shu bilan birga, mazkur tadqiqot boshqaruv 
kadrlarining moliyaviy resurslardan foydalanish samaradorligiga ta’sir etuvchi omillarni tizimli yondashuv 
asosida tahlil qilgani bilan ajralib turadi.

Tadqiqot muhokamasi shuni ko‘rsatadiki, boshqaruv kadrlarining moliyaviy kompetensiyalarini rivojlantirish 
nafaqat moliyaviy barqarorlikni ta’minlaydi, balki ta’lim sifati, ilmiy-tadqiqot faoliyati va oliy ta’lim muassasasining 
umumiy raqobatbardoshligini oshiradi. Shu sababli, moliyaviy boshqaruvni takomillashtirish masalasi oliy ta’lim 
tizimida ustuvor strategik vazifa sifatida qaralishi lozim. Tahlil va muhokama natijalari asosida aytish mumkinki, 
oliy ta’lim muassasalarida moliyaviy resurslardan samarali foydalanish faqat mablag‘lar hajmi bilan emas, balki 
ularni boshqarish sifati bilan belgilanadi. Boshqaruv kadrlarining moliyaviy savodxonligi, strategik qarorlar qabul 
qilish qobiliyati va mas’uliyati oshirilmas ekan, moliyaviy islohotlardan kutilgan natijaga erishish qiyin bo‘ladi. 
Mazkur tadqiqot natijalari oliy ta’lim tizimida moliyaviy boshqaruvni takomillashtirish, boshqaruv kadrlarining 
malakasini oshirish va resurslardan foydalanishda samaradorlikni ta’minlash bo‘yicha ilmiy-amaliy asos bo‘lib 
xizmat qiladi.

X U L O S A  V A  T A K L I F L A R
Olib borilgan ilmiy tadqiqot natijalari shuni ko‘rsatadiki, oliy ta’lim tizimida moliyaviy resurslardan samarali 

foydalanish masalasi nafaqat ajratilayotgan mablag‘lar hajmiga, balki ularni boshqarish sifati, shaffofligi va 
strategik yo‘naltirilganligiga bevosita bog‘liqdir. Ayniqsa, ushbu jarayonda boshqaruv kadrlarining moliyaviy 
savodxonligi, tahliliy fikrlashi va uzoq muddatli strategik qarorlar qabul qilish kompetensiyasi hal qiluvchi 
ahamiyat kasb etadi. Tadqiqot davomida aniqlanishicha, oliy ta’lim muassasalarida moliyaviy resurslardan 
foydalanishda asosan qisqa muddatli va joriy ehtiyojlarga yo‘naltirilgan yondashuv ustunlik qilmoqda. Bu holat 
esa ta’lim sifati, ilmiy-tadqiqot faoliyati va infratuzilmani rivojlantirish uchun mavjud moliyaviy imkoniyatlardan 
to‘liq foydalanishga to‘sqinlik qilmoqda. Shuningdek, ichki moliyaviy nazorat va monitoring tizimlarining 
yetarli darajada rivojlanmagani resurslardan foydalanish samaradorligini pasaytiruvchi omil sifatida namoyon 
bo‘lmoqda.

Yuqorida qayd etilgan holatlardan kelib chiqib, oliy ta’lim tizimida boshqaruv kadrlarining moliyaviy 
resurslardan samarali foydalanishini ta’minlash bo‘yicha quyidagi xulosa va takliflarni ilgari surish o‘rinli, deb 
hisoblaymiz.

Birinchidan, oliy ta’lim muassasalarida moliyaviy resurslarni boshqarish tizimini markazlashgan ma’muriy 
yondashuvdan strategik va natijaga yo‘naltirilgan boshqaruv modeliga bosqichma-bosqich o‘tkazish zarur. 
Bunda moliyaviy qarorlar muassasaning uzoq muddatli rivojlanish strategiyasi bilan bevosita bog‘lanishi lozim.

Ikkinchidan, boshqaruv kadrlarining moliyaviy savodxonligini oshirish oliy ta’lim tizimi samaradorligini 
ta’minlovchi asosiy shartlardan biri hisoblanadi. Shu sababli, rektorlar, prorektorlar, fakultet dekanlari va bo‘lim 
rahbarlari uchun moliyaviy boshqaruv, budjet rejalashtirish, moliyaviy tahlil va risklarni boshqarish bo‘yicha 
doimiy malaka oshirish kurslari hamda amaliy treninglar tizimini joriy etish maqsadga muvofiqdir.

Uchinchidan, moliyaviy resurslardan foydalanish samaradorligini oshirish uchun ichki audit va moliyaviy 
monitoring tizimlarini kuchaytirish lozim. Bunda nazorat faqat tekshiruv vositasi sifatida emas, balki resurslardan 
foydalanishni tahlil qilish, kamchiliklarni oldindan aniqlash va boshqaruv qarorlarini takomillashtirishga xizmat 
qiluvchi mexanizm sifatida qaralishi kerak.

To‘rtinchidan, oliy ta’lim muassasalarida moliyaviy boshqaruv jarayonlariga raqamli texnologiyalarni keng 
joriy etish zarur. Moliyaviy ma’lumotlarni raqamlashtirish, avtomatlashtirilgan budjet tuzish va monitoring 
tizimlarini joriy etish moliyaviy shaffoflikni oshiradi hamda inson omili bilan bog‘liq xatoliklarni kamaytiradi.

Beshinchidan, budjetdan tashqari mablag‘lardan foydalanish imkoniyatlarini kengaytirish va ularni ilmiy-
tadqiqot faoliyati, innovatsion loyihalar hamda moddiy-texnik bazani rivojlantirishga yo‘naltirish oliy ta’lim 
muassasalarining moliyaviy mustaqilligini oshirishga xizmat qiladi. Bu jarayonda boshqaruv kadrlariga mustaqil 
moliyaviy tashabbuslar ko‘rsatish huquqini berish muhim ahamiyatga ega.

Oliy ta’lim tizimida boshqaruv kadrlarining moliyaviy resurslardan samarali foydalanishi nafaqat 
muassasaning iqtisodiy barqarorligini, balki ta’lim va ilmiy faoliyat sifatini belgilovchi muhim omil ekanligi 
aniqlandi. Tadqiqot davomida aniqlanishicha, moliyaviy resurslardan oqilona foydalanish boshqaruv kadrlarining 
malakasi, moliyaviy savodxonligi va strategik qarorlar qabul qilish qobiliyatiga bevosita bog‘liq. Shunday ekan, 
boshqaruv kadrlarining malakasini oshirish, moliyaviy boshqaruv bo‘yicha doimiy trening va seminarlar tashkil 
etish oliy ta’lim muassasalarida samaradorlikni oshirishning eng muhim yo‘llaridan biri hisoblanadi.

Shuningdek, tadqiqot natijalari shuni ko‘rsatdiki, moliyaviy resurslarni rejalashtirish va nazorat qilish tizimi 
tizimli va shaffof bo‘lsa, budjet va budjetdan tashqari mablag‘lar maqsadli hamda samarali ishlatiladi. Bu esa 
nafaqat muassasa faoliyatining barqarorligini ta’minlaydi, balki talabalarga sifatli ta’lim berish imkonini oshiradi.

Shaxsiy fikrim shuki, agar boshqaruv jarayonlariga ilmiy yondashuv va innovatsion usullarni yanada 
kuchaytirsak, oliy ta’lim muassasalarining moliyaviy va ta’limiy samaradorligi sezilarli darajada oshishi mumkin. 
Shu nuqtayi nazardan, mazkur masala bilan tizimli shug‘ullanish har bir oliy ta’lim muassasasi uchun ustuvor 
vazifa bo‘lishi kerak.

Umuman olganda, yuqoridagi takliflarning amaliyotga tatbiq etilishi oliy ta’lim tizimida moliyaviy 
resurslardan foydalanish samaradorligini oshirish, ta’lim sifati va ilmiy salohiyatni mustahkamlash hamda oliy 
ta’lim muassasalarining iqtisodiy barqarorligini ta’minlashga xizmat qiladi. Bu esa, o‘z navbatida, mamlakatning 
intellektual salohiyati va raqobatbardosh kadrlar tayyorlash tizimini yanada rivojlantirish uchun mustahkam 
zamin yaratadi.

